
Kumarabhujangaprayata Stotram

కుమారభుజఙ్గప్రయాతస్తోత్రమ్  

(శివరహస్యాన్తర్గతే  ఈశాఖ్యే)
దేవా ఊచుః ।
ముఖే వారణేన్ద్రం  నఖేచార్ధచన్ద్రం 
ముఖే పూర్ణచన్ద్రం   కృపాసాన్ద్రనేత్రమ్   ।
కృతస్తుత్యుపేన్ద్రం  పదాబ్జాననేన్ద్రం 
భజామోఽస్తతన్ద్రం  కథఙ్కారమేతమ్ ॥ ౩౦॥
నమామోఽభ్రగఙ్గాతరఙ్గాఙ్గసఙ్గం    
సశ‍ృఙ్గారమోఙ్కారపాథోజభృఙ్గమ్   ।
శివోత్సఙ్గసఙ్గం   శివస్యాన్తరఙ్గం
కిరాతీగణోల్లాసివల్లీభుజఙ్గమ్    ॥ ౩౧॥
కరే శక్తిమన్తం  హరే భక్తిమన్తం
శరే జన్మవన్తం హరిత్పావనం తం
ఉదారేఽవనన్తం సదారం వసన్తం
సదోఙ్కారమన్తర్భజామో గుహం తమ్ ॥ ౩౨॥
శరచ్చన్ద్రషట్కస్ఫురద్వక్త్రబిమ్బం 
ప్రబాలప్రవాలప్రభామణ్డలస్థమ్      ।
రుచా ధూతమిత్రం  కృపాశీతనేత్రం
భజామః సదా దేవసేనాకలత్రమ్  ॥ ౩౩॥
విధే స్వాగతం కిం హరే మఙ్గలం  కిం
సఖేదానుషఙ్గం  కుతో దృశ్యతేఽఙ్గమ్  ।
క్వ వైరీ  సమానీయతాం మే శతాఙ్గమ్  ।
క్రుధైవం   వదన్తం భజామో గుహం తమ్ ॥ ౩౪॥
క్వ శూరః క్వ వా తారకః సిహ్మవక్త్రః
క్వ వేత్యట్టహాసప్రభిన్నాణ్డభిత్తి     ।

హఠాన్నీలకణ్ఠేన్ద్రకణ్ఠాధిరూఢం  
భజామో ముదా రక్షితారం కుమారమ్ ॥ ౩౫॥
భవద్గర్భదాసర్భకాన్  దీనబన్ధో
హ్యవ ప్రేమయుక్తాన్  హినః క్షిప్రమంహః  । (?)

న చేత్తేఽపకీర్తిః అతః స్వామినం స్వం
భజామో ధునీమో భవామోఽద్య భక్తాః ॥ ౩౬॥
ద్విషడ్బాహుదణ్డం  ద్విషట్చారుగణ్డం
ద్విషట్కర్ణషణ్డం   త్రిషణ్ణేత్రతుణ్డమ్     ।
హతక్రౌఞ్చగోత్రం   ధృతబ్రహ్మసూత్రం 
భవప్రీతిపాత్రం   భజామః సుగాత్రమ్  ॥ ౩౭॥
ప్రసీద  ప్రసీద  ప్రభో  తారకారే
ప్రసీద  ప్రసీద  భవామో నిరీహాః ।
ప్రపన్నా  విపన్నాః పురా తార ఖిన్నాః
భవామోఽద్య భిన్నాస్త్వయా దుఃఖనున్నాః ॥ ౩౮॥
కిమర్థం  సురార్థం  కృతా నానుకమ్పా
నిలిమ్పాః పురా తారదుఃఖాభికమ్పాః ।
భవత్పాదమోద ప్రభావాద్ధి  సౌధే
వసామో విశామః ప్రమోదోరుసిన్ధుమ్   ॥ ౩౯॥
ఉరోన్యస్తహారం శిరోన్యస్తహీరం
దయాసిన్ధుపూరం  శివజ్ఞానసారమ్  ।
పరాభూతతారం భవామ్భోధిపారం
సురా జాలసౌరం భజామః కుమారమ్ ॥ ౪౦॥
గురూణాం గురుం దేవసేనాసమేతం
పరేషాం పరం కేకియానేనయాన్తమ్ ।
కటాక్షార్ధపాతం  కురుష్వాద్య భద్రం
ఓఙ్కారముద్రం  భజామోఽస్తనిద్రమ్  ॥ ౪౧॥
శతాఙ్గం  విహఙ్గం  కృతారాతిభఙ్గం
సుధీచిత్రరఙ్గం   మహాపాపభఙ్గమ్  ।
కుజే ప్రేమభాజం  భుజే సర్పరాజం
సమాజాధిపం త్వాం భజామో నతాజమ్ ॥ ౪౨॥

నమస్తే నమస్తే శివప్రేమమూర్తే
నమస్తే నమస్తే త్రయీగీతకీర్తే  ।
నమస్తే నమస్తే హృతత్రైదశార్తే
నమస్తే నమస్తే సురాభీష్టపూర్తే  ॥ ౪౩॥
సురాణాం పురస్తాద్యది త్వత్పదాబ్జం
సమస్తాపదస్తా నిరస్తా భవేయుః ।
కరస్థా విముక్తిర్హృదిస్థా  సుభక్తిః
శివస్థేశభక్తిర్భవేత్సత్యమేతత్   ॥ ౪౪॥
క్వచిద్భూతసఙ్గం  క్వచిత్ప్రేతసఙ్గం
క్వచిద్వ్యాధిసఙ్గం  క్వచిద్ధాతుసఙ్గమ్   ।
క్వచిత్క్షుద్ర  పుఙ్ఖానుపుఙ్ఖప్రసఙ్గం   
సముచ్చాటయన్తం భజామో గుహం తమ్ ॥ ౪౫॥
భవానేవ పాతా భవానేవ నేతా
భవానేవ దాతా భవాన్ దుఃఖహర్తా ।
ఇతి త్వత్కటాక్షం ప్రతీక్ష్యాఽఽవసామ
సహస్వాపరాధం కృపాపారసిన్ధో ॥ ౪౬॥
న మన్యామహే త్వత్పదాబ్జాత్సుధన్యం
నచాన్యం భజామో న చాన్యం నమామః ।
త్వయా పాలనీయా వయం పాలకత్వం
సమస్తం సురాణాం తవాస్తే వ హస్తే ॥ ౪౭॥
త్వమేవాస్య కర్తా త్వమేవాస్య ధర్తా
త్వమేవాస్య భర్తా త్వదన్యం న యామః ।
భవామ్భోధిమగ్నా దయామ్భోనిధే నః
సముద్ధర్తుమర్హస్యతోఽప్యర్హణీయః    ॥ ౪౮॥
బలారే కిరీటం గృహాణాచ్యుతేమం
గృహాణాతపత్రం  విధే హారజలమ్ ।
ఇతి ప్రౌఢవాచం  వదన్తం నివేశం
జనన్యా విశన్తం భజామోఽనుయామః ॥ ౪౯॥

భవత్పాదతోఽన్యన్నహి ప్రార్థయామః 
భవే భక్తితోఽన్యత్ క్వచిన్నార్థయామః  ।
త్వయా శిక్షణీయా ఉతారక్షణీయా
త్వయోపేక్షణీయా న వా మోక్షణీయా ॥ ౫౦॥
పితా త్వం గురుస్త్వం చ మాతా చ నిత్యం
క్షుధార్తా భవర్తిప్రపన్నాః  స్మ దీనాః ।
కటాక్షావలోకేఽప్యుపేక్షా యదిస్యా-
ద్గతిః  కా సురాణాం విభో భూసురాణామ్ ॥ ౫౧॥
(ఫలమ్)

భుజఙ్గం  పఠన్ యః కుమారస్య నిత్యం-
స భుక్తః సముక్తః స వై ముక్తియుక్తః ।
సుపుత్రైః  కలత్రైశ్చ  మిత్రైశ్చ  యుక్తో
లభేత శ్రియం  చారు భాగ్యైర్వరైశ్చ   ॥ ౫౨॥
॥ ఇతి శివరహస్యాన్తర్గతే  దేవైః  కృతం కుమారభుజఙ్గప్రయాతస్తోత్రం    సమ్పూర్ణమ్  ॥
- ॥ శ్రీశివరహస్యమ్  । ఈశాఖ్యః ద్వాదశమాంశః । అధ్యాయః ౨౩ (భుజఙ్గకథనమ్ )

శివసమాగమః । ౩౦-౫౨ ॥

- .. shrIshivarahasyam . IshAkhyaH dvAdashamAMshaH . adhyAyaH 23 (bhujangakathanam)

shivasamAgamaH . 30-52 ..

Notes:

Kumāra/Skanda కుమార/స్కన్ద is eulogized by the Deva-s దేవాః as He won the battle

against Tārakāsuraతారకాసుర that resulted in his annihilation, thus getting them liberated

from the perpetual atrocities being committed by him.

The Stotramస్తోత్రమ్  is composed in Bhujaṅgaprayāta Candaḥభుజఙ్గప్రయాత   ఛన్దః .
Proofread by Ruma Dewan

